http://www.berria.info/iritzia/zutabea_ikusi.php?Saila=IRITZIA&Iturria=BERRIA&Data=2005-05-10&Produktua=BERRIA&Edizioa=00&Orria=005&Kont=868&Sinadura=ANDONI%20PENACHO<P></SPAN><SPAN%20CLASS=

2005-05-10                        673 hitz

Sekulako mina, nekea izan liteke: fibromialgia 

Andoni Penacho 

 Hiru eskuak Euskadiko Fibromialgia eta Akidura Kronikoko Sindromearen Federakuntzako lehendakaria. 

Zuregana zuzentzen naiz, lerro hauek irakurtzen gelditu zaren hori, agian izenburuarengatik zure arreta erakarri dudalako. Aitortu beharra daukat meritua ez dela nirea; ideia, gaixotasun hau izateagatik adiskidetasuna sendotu behar dudan norbaitek eman baitzidan. Jarraian, populazioaren %3rekin batera jasaten dudan gaixotasun bitxiak zertan datzan azaltzen saiatuko naiz. Hau 1992az geroztik Osasunerako Mundu Erakundean (OME) onartutako gaixotasuna da. 
Gaixotasun bitxia; hain bitxia,non ohiko froga diagnostikoak bere existentzia frogatzera ez diren iristen. Ikusten duzu zer-nolako eragozpena, XXI. mendean, medikuntzak ia guztia konpontzera ohituak gaudenean, nire sendagileari zer gaitzen aurrean aurkitzen den erakutsiko dion probarik ez da, ez odol, ez gernu, ez erresonantzia, ez plaka, ez eskaner, ez ganmagrafietan, ez... agertzen. Egon badago froga diagnostiko bat, sendagileak gaixoaren gorputzeko koadrante desberdinetan banaturiko 18 puntu ukitzean datzana. Haietatik 11k positibo eman behar dute 3 hilabete baino gehiagoz. Erraza, ez? Ba ez, zeren nire ohiko medikua, orokorrean, ez da proba hori egiteko prestatua izan. Horrek ez nau harritzen, kezkatzen baizik. Proba hori espezialista batek egin behar ote dit? Erantzuna emango dizut: ez litzateke beharrezkoa izango, kasu zorrotzenetan salbu. 

Prestakuntza egoki batekin gure kasuen %80 anbulatorioetan aurrera eramango lirateke. Orduan, erraza da, pentsatuko duzu oraindik nirekin jarraitzen baduzu. Ba, ezta hori ere, zeren orain lehen arretako sendagile prestatu bat izango genuke, hark gaixotasuna diagnostikatuko liguke eta Osabide izeneko Osakidetzako sistema informatiko batean sartuko litzateke. Bertan gaitz honi egokitutako klabea bilatzen saiatuko litzateke gaitz bitxi hau jasaten dugun pertsonak EAEko eritasunen estatistiketan jasotzeko, baina..., beste bitxikeria bat, klabe hori ez da existitzen Osabiden. Beste modu batera esanda, herrialde honetako osasun arloko inongo agintek ez dauka fibromialgiaren berririk Osabideren eskutik. OMEk jada 13 urteko aldea ateratzen digu, eta, sinets iezadazu, gure osasun arloko agintariek badute munduko erakunde horren berri. 

Oraindik ez zaitut aspertu? Eskerrik asko nirekin jarraitzeagatik. Kontatuko dizut, era berean, gaixotasun eztabaidagarri hau jasateari esker bere inguruko informazioa jasotzen ari naizela, Estatuan zehar milaka kilometro egin ditudala beste erkidegoetan egindako lana ikusiz etaÉ zer-nolako ustekabea!, haietan lehen arretarako gida bat dute, eta Valentzian eta Katalunian, gainera, gaitz honen inguruko unitate multidiziplinar espezifikoak dituzte. Aragoin, jada sendagile liberatuak daude honelako ezaugarriak izango dituzten unitateen prestakuntzarako lanean. Eta argi eta garbi utzi nahi dut osasun publikoaren ikuspuntutik ari naizela soilik. Erkidego horiek ere urtetako aldea ateratzen digute, zer ote da, bada, Euskadin jada ez garela garaienak eta ederrenak? Segur aski bai. Kontatzen ari natzaizun hau jende askok daki dagoeneko, baina gaur zuri jakinarazi nahi izan dizut. Nahi baduzu, jarraian sufritzen dudan gaitz honen inguruko datu batzuk emango dizkizut. 

Nik diot hiru %90 itzel dituela. Gaixoen %90 emakumeak dira. Gaixoen %90ek gaixotasunean zehar depresioa edo antsietatea jasango dute. Gaixoen %90 oraindik diagnostikatzeke daude. Bitxikeria gehiago nahi? Horretarako leku aproposean zaude. Horren bitxiak gara, non ez garen ezta gaixotasun bitxietarako ezarritako parametroetan ere sartzen. Horren arraroak gara, non batez beste bost urte behar izaten diren gure diagnostikorako, kasu batzuetan egokia ez dena, eta horrek ezinbestean antsietatera edo depresiora eramaten gaituÉ eta kontxo!, horrek gure mina areagotzen du. 

Baduzu denbora pixka bat gehiago? Oraindik txundituta utz zintuzket! Badakizu nortzuk diren gure etsaiak? Asko ditugu, batzuen berri emango dizut. Gure etsaiak, simulatzaileak (gaixotasuna ez dutela jakin arren, duten itxura egiten dutenak, nork daki zer lan inguruko abantaila edo abantaila judizial lortzeko), minak sorrarazten digun etsipenean poltsikoa betetzeko aukera ikusten duten profesional txarrak eta emaitza harrigarriak edo gaur egun kronikoa den gaixotasun baten sendatzea eskaintzen duten produktu miragarriak dira. Bitxikeria gehiago? 

Askoz gehiago dauzkat, baina amaitzen joateko esango dizut kasu askotan fibromialgia jasateaz gain akidura kronikoko sindromea jasaten dugula. Mina nahi zenuen? Ba, tori akidura neurrigabea. Ez duzu nahikoa gaixotasun batekin? Ba, tori bigarrena. Badira Elkarteak, Osasun Publikoak dituen gabeziak, ahal duten moduan, leuntzen saiatzen direnak. Haietako hiru Elkarte Euskaldunek, konkretuki ASAFIMAk Araban, Bizi Bide-k Gipuzkoan eta Eman Eskuak-ek Bizkaian, Hiru Eskuak Fibromialgia eta Akidura Kronikoko Sindromearen Federakuntza sortu dute, zuei (gizarteari), politikariei, osasun arloko autoritateei, orokorrean, gure egoera bitxia zein den jakin nahi dutenei, informazioa emateko helburuarekin. Neu naiz Federakuntzako lehendakaria. Lagunduko didazu? Eskerrik asko zure denbora eta arretagatik. 

